
Riżoluzzjoni tal-Parlament Ewropew dwar is-sitwazzjoni fl-Ukraina
(2014/2547(RSP))

Il-Parlament Ewropew,

– wara li kkunsidra r-riżoluzzjonijiet preċedenti dwar l-Ukraina, dwar is-Sħubija tal-Lvant 
u dwar il-Politika Ewropea tal-Viċinat, partikolarment dawk l-aktar riċenti tat-
13 ta' Diċembru 2012 dwar is-sitwazzjoni fl-Ukraina1, tat-12 ta' Settembru 2013 dwar il-
pressjoni mir-Russja fuq il-pajjiżi tas-Sħubija tal-Lvant (fil-kuntest tas-Samit tas-
Sħubija tal-Lvant li jmiss f'Vilnius)2 u tat-23 ta' Ottubru 2013 dwar il-Politika Ewropea 
tal-Viċinat: ħidma favur sħubija aktar b'saħħitha. Il-pożizzjoni tal-PE dwar ir-rapporti 
ta’ progress 20123,

– wara li kkunsidra r-riżoluzzjoni tiegħu tat-12 ta' Diċembru 2013 dwar l-eżitu tas-summit 
ta' Vilnjus u l-futur tas-Sħubija tal-Lvant, b'mod partikolari fir-rigward tal-Ukraina4,

– wara li kkunsidra l-konklużjonijiet tal-Kunsill Ewropew tad-19-20 ta' Diċembru 2013,

– wara li kkunsidra l-konklużjonijiet tal-Kunsill tal-20 ta' Jannar 2014 dwar l-Ukraina,

– wara li kkunsidra d-Dikjarazzjoni Konġunta tat-29 ta' Jannar 2014 tal-Prim Ministri tal-
pajjiżi tal-Grupp Visegrad fl-Ukraina,

– wara li kkunsidra r-riżoluzzjoni tat-30 ta' Jannar 2014 tal-Assemblea Parlamentari tal-
Kunsill tal-Ewropa (PACE) 1974 dwar il-funzjonament tal-istituzzjonijiet demokratiċi 
fl-Ukraina,

– wara li kkunsidra d-Dikjarazzjoni tal-31 ta’ Jannar 2014 mir-Rappreżentant Għoli, 
Catherine Ashton, dwar il-każ ta' Dmytro Bulatov,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi d-dimostrazzjonijiet li bdew aktar minn xahrejn ilu konsegwenza tad-deċiżjoni tal-
President Yanukovych li ma jiffirmax il-Ftehim ta' Assoċjazzjoni mal-UE għadhom 
għaddejjin sal-lum fil-kapitali u l-iskuntentizza qed tinfirex għal bliet oħra, inklużi r-
reġjuni fil-Lvant tal-Ukraina;

B. billi l-adozzjoni, li saret fis-16 ta' Jannar 2014, ta' serje ta' liġijijet kontra d-
dimostrazzjonijiet li jillimitaw il-libertà ta' espressjoni u l-libertà ta' għaqda pprovokaw 
sens ta' offiża internazzjonali u kunflitti vjolenti fi Kiev li rriżultaw fit-telfa ta' ħajjiet 
umani;

1 Test adottat, P7_TA(2012)0507.
2 Test adottat, P7_TA(2013)0383.
3 Test adottat, P7_TA(2013)0446.
4 Test adottat, P7_TA(2013)0595.

C. billi hemm rapporti numerużi ta' maltrattamenti, ħtif ta' persuni, torturi u ksur ieħor tad-
drittijiet umani; billi s'issa l-persuni responsabbli għal dan il-ksur gawdew minn 
impunità;

D. billi d-dimostranti kellhom jorganizzaw sptarijiet improvizzati peress li l-ambulanzi u t-
tobba kienu ġew ordnati jirrappurtaw lid-dimostranti li jfittxu l-għajnuna medika;

E. billi delegazzjoni ad hoc tal-Parlament Ewropew marret Kiev bejn it-28 u t-
30 ta' Jannar 2014 biex tevalwa s-sitwazzjoni fil-post;

F. billi l-President Yanukovych involva ruħu fi djalogu mat-tliet mexxejja tal-oppożizzjoni 
u għamel numru ta' konċessjonijiet; billi dawn il-konċessjonijiet ma ssodisfawx lill-
oppożizzjoni u lid-dimostranti fil-pjazza Maidan; billi issa l-impenn għal djalogu 
ġenwin u għal kompromess mill-partijiet kollha huma ta' importanza fundamentali;

G. billi l-Ftehim ta' Assoċjazzjoni (AA/DCFTA) mal-UE jibqa' miftuħ bil-kundizzjoni li l-
awtoritajiet Ukraini juru impenn għal valuri Ewropej komuni; billi, skont l-Artikolu 49 
TUE, l-Ukraina – bħal kwalunkwe Stat Ewropew ieħor – jista' japplika għas-sħubija fl-
UE sakemm jaderixxi mal-prinċipji tad-demokrazija, jirrispetta l-libertajiet 
fundamentali, id-drittjiet tal-bniedem u tal-minoranzi u jiżgura l-istat tad-dritt;

1. Jikkundanna bil-qawwa l-aħħar episodji ta' vjolenza fl-Ukraina; jitlob lill-awtoritajiet 
Ukraini jirrispettaw bis-sħiħ id-drittijiet ċivili u tal-libertajiet fundamentali tal-poplu u 
jħeġġeġ lill-partijiet kollha kkonċernati jżommu l-impenn fid-djalogu politiku u juru li 
huma responsabbli, filwaqt li jnaqqsu t-tensjonijiet u jiffaċilitaw soluzzjoni paċifika 
għall-kriżi mingħajr dewmien;

2. Jinsab ugwalment imħasseb dwar l-użu eċċessiv u spropozjonat ta' vjolenza  min-naħa 
tal-forzi ta' sigurtà u l-azzjonijiet vjolenti ta' dimostranti tal-lemin estrem u provokaturi 
oħrajn;

3. Jappoġġa l-aspirazzjonijiet Ewropej tal-poplu Ukrain u tad-dritt tagħhom li jiġġieldu 
għad-demokrazija, l-istat tad-dritt u għal ħajja aħjar; jinkoraġġihom bil-qawwa, 
madankollu, biex ikomplu jwettqu din il-ġlieda b'mezzi paċifiċi u joqogħdu lura minn 
gruppi estremisti li la huma demokratiċi u lanqas pro-Ewropej; jenfasizza r-
responsabbiltà partikolari tal-mexxejja kollha tal-oppożizzjoni f'dan ir-rigward;

4. Jistieden lill-President tal-Ukraina, il-Gvern u l-Parlament Ukrain (Verkhovna Rada) 
jieħdu passi immedjati biex itemmu s-sitwazzjoni ta' impunità billi jinvestigaw u 
jikkastigaw il-persuni responsabbli mill-vjolenza kontra dimostranti paċifiċi; huwa 
partikolarment imħasseb dwar rapporti ta' tortura u jenfasizza l-impenji internazzjonali 
tal-Ukraina f'dan ir-rigward; jinnota l-każ l-aktar riċenti ta' Dmytro Bulatov, il-mexxej 
ta' 'AutoMaidan', li ġie maħtuf u ttorturat minn aġenti mhux identifikati; iqis li, fil-każ 
ta' eskalazzjoni ulterjuri tal-vjolenza, l-UE għandha tqis il-possibiltà li tadotta miżuri 
mmirati kontra dawk responsabbli, direttament jew indirettament, għall-ksur tad-
drittijiet tal-bniedem, bħall-impożizzjoni ta' projbizzjonijiet ta' viża u l-iffriżar tal-assi 
finanzjarji fl-Ewropa, abbażi ta' valutazzjoni dettaljata tal-effikaċja u l-kapaċità 
tagħhom li jikkontribwixxu għal riżoluzzjoni paċifika tal-kriżi;

5. Javża li eskalazzjoni ulterjuri tista' tipperikola l-unità u l-istabilità ġenerali tal-pajjiż, 
filwaqt li tikkomprometti l-indipendenza u l-futur Ewropew, u tinvolvi riskji għall-paċi 
u l-istabilità fuq livell reġjonali 

6. Jenfasizza l-importanza tal-indirizzar tal-kawżi prinċipali tal-kriżi, filwaqt li jiġu 
garantiti l-libertajiet ta' espressjoni u ta' għaqda u li terġa' tiġi stabbilita l-fiduċja tal-
poplu fil-politika u l-istituzzjonijiet; jemmen li dan jirrikjedi riformi kostituzzjonali u 
strutturali bil-għan li joħloq sistema effettiva ta' kontrolli u bilanċi, sistema ġudizzjarja 
verament indipendenti u imparzjali u l-istat tad-dritt, elezzjonijiet ħielsa u ġusti u sforzi 
ġenwini għall-ġlieda kontra l-korruzzjoni sistemika; jenfasizza l-ħtieġa li f'dawn l-
isforzi jiġu involuti s-soċjetà ċivili aktar wiesgħa, il-Kummissjoni ta' Venezja u l-
OSKE;

7. Jilqa' d-deċiżjoni tal-Verkhovna Rada li jirrevoka l-liġijiet kontra d-dimostrazzjonijiet, u 
l-approvazzjoni ta' dan mill-President Yanukovych, bħala pass pożittiv lejn ir-
riżoluzzjoni politika tal-kriżi; jiddispjaċih, madankollu, li l-liġi tal-amnestija ġiet 
approvata fid-29 ta' Jannar mingħajr il-kunsens tal-oppożizzjoni; huwa tal-fehma li l-
ħelsien bla kundizzjonijiet tad-dimostranti jista' jiffaċilita ħafna d-djalogu u jikkalma s-
soċjetà;

8. Jenfasizza l-impenn tal-UE biex tiffaċilita soluzzjoni paċifika għall-kriżi u jfaħħar lill-
Kummissarju Ewropew għat-Tkabbir u l-Politika tal-Viċinat, Stefan Füle, u lir-
Rappreżentant Għoli Catherine Ashton għall-isforzi tagħhom f'dan ir-rigward;

9. Iħeġġeġ il-forzi rilevanti kollha biex ikomplu n-negozjati bil-għan li jilħqu kompromess 
politiku li jissodisfa l-aspirazzjonijiet Ewropej tal-poplu Ukrain; iqis li ftehim 
temporanju ta' kondiviżjoni tal-poter, flimkien ma' riforma kostituzzjonali kredibbli, 
jista' jirrappreżenta punt validu li jtaffi s-sitwazzjoni filwaqt li b'hekk iħejji t-triq lejn l-
organizzazzjoni ta' elezzjonijiet ħielsa u ġusti;

10. Jinnota t-talbiet numerużi minn ċittadini Ukraini komuni, attivisti u politiki għat-
twaqqif ta' missjoni permanenti tal-Parlament Ewropew biex tiffaċilita soluzzjoni 
politika u timmonitorja l-implimentazzjoni tal-ftehimiet li ntlaħqu f'dan il-qafas, skont l-
eżempju tal-missjoni ta' monitoraġġ ta' Cox-Kwaśniewski; jagħti struzzjonijiet lill-
Konferenza tal-Presidenti biex tikkonsidra dan mill-aktar fis possibbli;

11. Jiddispjaċih li r-Russja qed tkompli teżerċita pressjoni ekonomika u diplomatika fl-
Ukraina; jistidinha, minflok, tuża l-influwenza tagħha b'mod pożittiv; jitlob lill-UE 
tinvolvi lir-Russja fir-riżoluzzjoni paċifika tal-kriżi politika attwali; jinnota li kemm l-
UE u r-Russja għandhom responsabbiltà biex jagħtu kontribut attiv lejn il-paċi u l-
prosperità fil-viċinat komuni; itenni t-twemmin tiegħu li l-unika soluzzjoni futura għall-
kisba ta' dan l-objettiv hija l-kooperazzjoni;

12. Jistieden lill-UE u l-Istati Membri jżidu l-isforzi biex jakkwistaw self tal-Fond 
Monetarju Internazzjonali (FMI) b'kundizzjonijiet aħjar għall-Ukraina u l-poplu tagħha, 
biex jikkunsidraw miżuri prattiċi b'impatt immedjat – bħal għajuna makrofinanzjarja 
mill-UE, proġetti tal-BEI, għotjiet għall-edukazzjoni u l-implimentazzjoni rapida tar-
reġim ta' eżenzjoni mill-viża – u biex iżidu l-appoġġ lill-organizzjonijiet tas-soċjetà 
ċivili u lit-trejdjunjins;

13. Jistieden lill-UE u l-Istati Membri jaffermaw perspettiva Ewropea ċara u kredibbli 
għall-Ukraina, fuq il-bażi tal-Artikolu 49 tat-Trattat dwar l-Unjoni Ewropea, bil-
kundizzjoni li l-pajjiż juri li jirrispetta l-valuri Ewropej komuni;

14. Jagħti istruzzjonijiet lill-President tiegħu biex jgħaddi din ir-riżoluzzjoni lill-Kunsill, 
lill-Kummissjoni, lill-Viċi President tal-Kummissjoni/lir-Rappreżentant Għoli tal-
Unjoni għall-Affarijiet Barranin u l-Politika ta' Sigurtà, lill-Istati Membri u lill-
President, il-Gvern u l-Parlament tal-Ukraina.


